Ahli Kawasan Pulau Betong (Y.B. Tuan Haji Sr. Muhamad Farid Bin Saad) bertanya  kepada Y.A.B. Ketua Menteri:

25.
Sila nyatakan jumlah unit perpustakaan bergerak yang masih wujud dan rutin aktiviti perpustakaan bergerak tersebut terutamanya di kawasan luar bandar berapakah peruntukkan yang disalurkan dari tahun 2004 hingga 2008 dan apakah dasar Kerajaan Negeri bagi menggalakkan sifat membaca di kalangan kanak-kanak terutamanya di luar bandar.

Y.A.B. Ketua Menteri:

25.
Perpustakaan Bergerak adalah milik Perbadanan Perpustakaan Awam Pulau Pinang dengan jumlah sebanyak 11 unit. Lokasi yang dilawati adalah lokasi yang berjauhan daripada perpustakaan statik sedia ada seperti Perpustakaan Negeri di Seberang Jaya. Perkhidmatan yang diberi oleh perpustakaan bergerak ialah pendaftaran keahlian,  pinjaman,  pemulangan,  rujukan,  pinjaman antara perpustakaan dan kelab aktiviti.  Keahlian perpustakaan bergerak adalah percuma.  Peruntukan yang disalurkan untuk perpustakaan bergerak untuk tempoh 5 tahun (2004-2008) adalah berjumlah RM425,000 meliputi kos penyelenggaraan 11 unit bas dan pembelian koleksi.

Dalam usaha untuk menanamkan sikap minat membaca di kalangan kanak-kanak, Perbadanan telah mewujudkan sebuah Perpustakaan Kanak-Kanak di George Town.  Di samping itu juga,  Perbadanan turut mewujudkan 4 buah Perpustakaan Cawangan di Bukit Mertajam,  Jawi,  Balik Pulau dan George Town dan 2 buah Perpustakaan Pekan di Bagan Ajam dan Simpang Empat Seberang Perai Selatan.  Sebanyak 77 buah Perpustakaan Desa ditubuhkan di kawasan-kawasan kampung manakala 3 buah Perpustakaan diwujudkan di dalam kawasan pusat membeli belah seperti Jaya Jusco Bandar Perda,  KOMTAR dan Bayan Mall.

IV.
Ahli Kawasan Seberang Jaya (Y.B. Datuk Arif Shah Bin Haji Omar Shah) 
bertanya kepada Y.A.B. Ketua Menteri: 

1.
Apakah inisiatif yang diambil oleh Kerajaan Negeri bagi mempertingkatkan perpaduan kaum di samping tindakan yang diambil itu tidak menyinggung perasaan satu-satu kaum yang lain.

Y.A.B. Ketua Menteri

1.
Antara inisiatif yang diperkenalkan oleh Kerajaan Negeri bagi mempertingkatkan perpaduan kaum ialah menggalakkan penglibatan berbagai kaum di dalam menyambut perayaan-perayaan utama seperti Hari Raya Puasa, Hari Deepavali dan Tahun Baru Cina dengan mengadakan Rumah Terbuka.

Begitu juga sambutan Hari Kemerdekaan, Sambutan Hari Lahir TYT dan juga Sambutan Hari Malaysia telah diatur melibatkan kehadiran berbagai kaum di negeri ini.

Penubuhan Persatuan Penduduk, Rukun Tetangga dan juga JKKK yang melibatkan penyertaan berbagai kaum telah dapat mempertingkatkan kerjasama dan persefahaman serta mewujudkan perpaduan di antara kaum di negeri ini.

Selain dari itu, kegiatan sukan dan rekreasi, program kemasyarakatan seperti gotong-royong dan kerja amal adalah di antara beberapa contoh program yang melibatkan penyertaan berbagai kaum yang boleh menyemarakkan semangat perpaduan di kalangan rakyat negeri ini.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

2.
Pembeli rumah di Taman Guar Perahu Indah menghadapi masalah akibat rumah yang dibeli masih belum disiapkan melebihi 7 tahun. Apakah tindakan Kerajaan Negeri sekarang tanpa menyalahkan kerajaan yang terdahulu atau Kerajaan Persekutuan untuk mencari jalan penyelesaian segera bagi kes ini. 

Y.A.B. Ketua Menteri:

2.
Kerajaan Negeri bersedia untuk membantu pembeli bagi projek Taman Guar Perahu Indah.  Kerajaan Negeri telah dua (2) kali memanggil pihak pemaju untuk bermesyuarat bagi membincangkan masalah projek tersebut iaitu pada 12 Mei 2008 dan 22 September 2008,  namun pihak pemaju gagal hadir ke mesyuarat tersebut.  Kerajaan Negeri akan berunding dengan pihak Kementerian Perumahan dan Kerajaan Tempatan (KPKT) dan Syarikat Perumahan Nasional Berhad (SPNB) serta pihak-pihak yang berkepentingan bagi membantu pembeli di projek tersebut menyelesaikan masalah mereka.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

3.
Kecurian logam-logam penutup longkang, manhole dan lain-lain di tepid an tengah-tengah jalan termasuk di kawasan perumahan sering berlaku mengakibatkan keadaan bahaya yang ketara kepada penduduk setempat dan lain-lain.  Oleh itu apakah tindakan proaktif kerajaan bagi mengatasi perkara ini dan ‘modus operandi’ pembaikan segera termasuk yang melibatkan PBT, JKR, JPS dan lain-lain.

Y.A.B. Ketua Menteri:

3. Kerajaan Negeri telah mengambil beberapa tindakan proaktif bagi mengatasi masalah kecurian penutup longkang, manhole dan lain-lain di tepi dan di tengah-tengah jalan termasuk di kawasan perumahan dengan menggunakan penutup parit yang tidak mempunyai nilai jualan balik seperti Fibre Reinforced Plastics (FRP) di kawasan pejalan kaki dan slab concrete untuk menggantikan penutup longkah besi.  Manakala bagi manhole dan penutup longkang di atas jalan akan menggunakan pre cast slab concrete yang mampu menahan beban berat.  Kaedah ini telah dilaksanakan sejak tahun 2003 untuk projek-projek baru MPPP dan penggantian penutup parit keluli yang hilang.  
Kedua-dua Pihak Berkuasa Tempatan telah mengenakan syarat penggunaan penutup parit jenis FRP dalam syarat kelulusan merancang ke atas semua projek-projek pembangunan yang baru.  

Manakala di kawasan perumahan Kerajaan Negeri telah membina dan menyediakan penutup jenis konkrit bagi mengelakkan masalah kecurian. Pihak JPS akan mengambil tindakan segera dengan menggantikan struktur tersebut bagi mengelakkan bahaya kepada penduduk setempat.  Namun begitu, kebanyakan parit atau saliran yang di selenggara oleh JPS merupakan parit atau saliran terbuka.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

4.
Tolong senaraikan peratusan kemiskinan bandar dan luar bandar mengikut daerah dan bangsa dan apakah jenis pertolongan yang boleh diberikan oleh Kerajaan Negeri bagi membantu golongan ini mengikut tajuk pertolongan dan keperluan-keperluan yang patut diberikan bantuan.

Y.A.B. Ketua Menteri

4.
Hasil kajian kemiskinan di peringkat negeri dibezakan mengikut miskin dan miskin tegar kemudian dikategorikan kepada produktif dan tidak produktif bagi setiap daerah.   Namun untuk melihat kepada peratusan kemiskinan bandar dan luar bandar ia adalah berdasarkan persempadanan yang telah ditetapkan dan ianya dipantau oleh daerah masing-masing. Daerah Seberang Perai Utara mempunyai empat miskin bandar dan 75 luar Bandar.  Daripada jumlah itu 98% daripadanya adalah berbangsa Melayu dan 2% berbangsa  Cina.  Bagi Daerah Seberang Perai Tengah golongan miskin bandar adalah seramai 46.84% dan luar bandar sebanyak 53.16%. Golongan miskin di daerah ini 100% daripadanya adalah berbangsa Melayu. Manakala di daerah Seberang Perai Selatan didapati  seramai 6 orang dalam kategori miskin bandar dan 100 orang miskin luar bandar.  Daripada jumlah berkenaan 78.3% adalah berbangsa Melayu, diikuti dengan bangsa India sebanyak 20.8% dan 0.94% adalah berbangsa Cina. Bagi daerah Barat Daya 100% golongan miskin adalah dalam kategori luar bandar  dengan pecahan mengikut bangsa  iaitu Melayu 92%,  Cina  6% dan lain-lain  2%.   Manakala bagi daerah Timur Laut pula didapati hanya Melayu sebanyak 95% dan bangsa India 5% sahaja.


Bagi membantu golongan ini menjalani kehidupan seharian dan mengeluarkan mereka dari kepompong kemiskinan,  pelbagai bentuk bantuan telah disalurkan mengikut keperluan yang bersesuaian. Jabatan Kebajikan Masyarakat misalnya menyediakan bantuan kepada golongan tidak berkemampuan iaitu melalui pemberian bantuan bulanan kepada pemohon yang layak mengikut kriteria yang ditetapkan. Antara kriterianya adalah:- 


(i)
Pendapatan dibawah RM400.00 sebulan.

(ii)
OKU yang memerlukan. 

(iii)
Orang terdampar. 

(iv)
Orang papa. 

(v)
Keluarga yang berkeperluan dan tidak berkemampuan (faktor-faktor lain semasa siasatan dijalankan ke atas setiap permohonan juga mengambil kira bilangan tanggungan dalam keluarga, keadaan rumah kediaman, umur penjaga atau ketua keluarga, tahap kecacatan dan keuzuran pemohon serta lain-lain aspek dalam keluarga).


Di peringkat daerah pula, bantuan-bantuan disalurkan melalui jawatankuasa pembasmian kemiskinan adalah seperti berikut:


(i)
Program Peningkatan Pendapatan (Pemberian Modal, 
Peralatan dan   
Kemahiran);

(ii)
Program Focus Group – Bancian semula Ketua Isi Rumah (KIR), Penglibatan semua Jabatan dalam Pembasmian Kemiskinan,  Program Bantuan Baik Pulih Rumah;

(iii)
Pemberian Rebat air RM100.00 – bagi golongan berpendapatan 
RM150.00 ke bawah; dan


iv) 
Memberi latihan dan pendedahan kepada anak-anak KIR secara 
percuma di bawah bimbingan Kolej Silicon Perai.


Program Pembasmian Kemiskinan Bandar (PPKB) juga dikendalikan oleh Kementerian Perumahan dan Kerajaan Tempatan (KPKT) melalui PBT.  Di antara usaha-usaha yang telah dijalankan adalah:


(i)
Bantuan bayaran sewa rumah RM124 atau kadar sebenar 
mengikut yang terendah;


(ii)
Bantuan  bayaran sewa bilik RM70 atau kadar sebenar 
mengikut yang 
terendah;


(iii)
Bantuan kemasukan ke sekolah termasuk pakaian seragam,  kasut,  beg dan alat tulis untuk setiap tahun atau bantuan one off kemasukan ke IPT sebanyak RM1000;


(iv)
Bantuan kos jagaan kanak-kanak/tadika/jiran/individu sebanyak 
RM200 
sebulan;

(v)
Bantuan kos pengangkutan ke tempat kerja dan sekolah. Kadar bayaran adalah RM30 kepada pelajar dan RM50.00 kepada ibu yang bekerja;


(vi)
Bayaran kos rawatan dialisis buah pinggang;

(vii)
Bantuan latihan dan kemahiran beserta elaun RM150 sebulan semasa mengikuti latihan; dan

(viii)
Bantuan ihsan one off RM3000 untuk setiap keluarga miskin tegar dan RM2000 untuk keluarga miskin yang menepati kriteria-kriteria tertentu seperti musnah tempat 
kediaman, kematian ketua keluarga, hilang 
upaya akibat kemalangan dan diberhentikan kerja disebabkan masalah syarikat serta telah menganggur lebih dari 3 bulan.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

5.
Bagi memastikan bahawa perkhidmatan kepada seluruh rakyat Negeri Pulau Pinang diberikan tanpa fahaman politik, agama dan bangsa maka bolehkah Kerajaan Negeri memberikan juga peruntukan tahunan kepada wakil rakyat pembangkang supaya masalah setempat yang diwakili oleh pembangkang juga dapat diatasi dan pembelaan kepada semua dapat diberikan. 

Y.A.B. Ketua Menteri

5.
Untuk memberikan perkhidmatan yang menyeluruh kepada rakyat Negeri Pulau Pinang tanpa mengambil kira fahaman politik, agama dan bangsa, Kerajaan Negeri sememangnya memerlukan penglibatan wakil rakyat pembangkang dalam proses penggubalan dasar kerajaan, khasnya dalam menyertai Jawatankuasa MMK yang ditubuhkan mengikut portfolio yang dipegang oleh Ahli Majlis Mesyuarat Kerajaan Negeri masing-masing.

Disebabkan keengganan ADUN-ADUN pembangkang untuk mengambil bahagian dalam Jawatankuasa MMK, maka peruntukan yang disediakan oleh Kerajaan Negeri tidak dapat disalurkan secara terus kepada ADUN-ADUN pembangkang.

Keadaan ini tidak ditunjukkan dan dihayati oleh Barisan Nasional (BN) semasa menjadi kerajaan dan hanya sekarang bila menjadi pembangkang. Ini mencerminkan kurangnya kematangan perjuangan politik BN dan fahaman cetek konsep demokrasi. Lagipun, tidak dapat dilihat wakil rakyat Barisan Nasional Negeri Pulau Pinang yang mendesak layanan saksama dan adil untuk wakil rakyat dan kawasan ahli pembangkang di negeri-negeri yang diperintah oleh Barisan Nasional.

Walau bagaimanapun, peruntukan tahunan masih disediakan melalui agensi-agensi seperti MPPP, MPSP dan Pejabat-pejabat Daerah. Penyaluran peruntukan berkenaan perlulah melalui permohonan dan tatacara pengurusan kewangan yang ditetapkan.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

6.
Adakah Kerajaan Negeri bercadang untuk menyegerakan pembangunan semula atau “redevelopment” bagi kawasan-kawasan tertentu agar kawasan yang strategik dapat disusun  semula termasuk sebagai contoh kawasan perumahan rumah-rumah teres lama dibangunkan semula menjadi kawasan perumahan bertingkat sederhana murah dan mewah.

Y.A.B. Ketua Menteri

 6.
Sememangnya Kerajaan Negeri mempunyai cadangan untuk pembangunan semula atau "redevelopment"  bagi kawasan perumahan yang lama dan tidak lagi sesuai seperti perumahan teres yang lama dan rumah pangsa yang mempunyai hanya 1 atau 2 bilik yang dibina di atas tanah kerajaan atau kawasan setinggan.  Rumah pangsa atau kawasan perumahan lama ini di cadang dibangunkan semula secara berperingkat dan digantikan dengan perumahan yang lebih selesa serta dilengkapkan dengan kemudahan  awam dan ameniti yang sempurna.  Walau bagaimanapun perancangan pembangunan semula ini perlu dihalusi secara mendalam kerana ianya melibatkan banyak isu yang perlu diselesaikan terlebih dahulu seperti penempatan sementara penduduk.  Bagi projek-projek yang telah dikeluarkan hak milik strata, ianya memerlukan kebenaran dan persetujuan  dari semua pemilik.  Selain itu,  pembangunan semula ini  akan melibatkan sumber kewangan yang besar yang memerlukan kajian mendalam sebelum ianya dilaksanakan.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 
7.
Sepanjang pemerintahan Kerajaan Negeri di bawah ‘Pakatan Rakyat’ apakah pencapaian yang telah diperoleh dari segi Pelaburan Luar Negara (FDI), pembangunan usahawan untuk rakyat tempatan dan perancangan jangka panjang dan jangka pendek bagi perancangan ekonomi negeri termasuk hala tuju polisi baru Kerajaan Negeri untuk tempoh 10 tahun dari sekarang.

Y.A.B. Ketua Menteri

7.
Ekonomi Negeri Pulau Pinang, sejak perindustrian berorientasikan eksport mulai diperkenalkan dan dilaksanakan pada tahun  1970an, adalah didominasi oleh sektor pembuatan. Pada akhir tahun 1990an, sumbangan sektor perindustrian kepada Keluaran Dalam Negara Kasar (KDNK) adalah sebanyak 45%.  Kini, walaupun sumbangan sektor perindustrian telah menurun kepada 39.5% daripada KDNK Negeri, sektor ini masih merupakan sektor yang terpenting dalam ekonomi Negeri dan masih dianggap sebagai sektor yang terpenting bagi ekonomi Negeri. Antara aktiviti-aktiviti yang digalakkan termasuk aktiviti yang menggunakan teknologi terkini; melibatkan pengeluaran barangan yang bernilai tinggi; serta berintensifkan pengetahuan dan ilmu. 

Sepanjang pemerintahan Kerajaan Negeri di bawah ‘Pakatan Rakyat’, pencapaian yang telah diperoleh dari segi Pelaburan Luar Negara (FDI) adalah amat memberangsangkan. Setakat tahun 2008, Jumlah pelaburan luar Negara dan pelaburan dalam Negara mencatat angka RM6.1 bilion.  Walau bagaimanapun, oleh kerana perangkaan RM8 bilion sehingga Ogos 2008 yang diumumkan oleh Menteri Perdagangan Antarabangsa Y.B. Tan Sri Dato’ Muhyiddin Yassin di surat khabar tempatan bercanggah dengan jumlah RM6.1 bilion, Kerajaan Negeri sedang berusaha mendapat kepastian.

Untuk membangunkan lagi daya saing dan nilai tambah usahawan tempatan, pihak Kerajaan Negeri telah mempergiatkan lagi usaha pembangunan PKS tempatan melalui kerjasama dan  penyelarasan antara agensi kerajaan negeri (e.g investPenang, PDC) dengan pihak swasta dan agensi-agensi Kerajaan Persekutuan seperti MIDA, SMIDEC, MATRADE.  Kerjasama antara PKS dan USM juga telah dipertingkatkan dari segi penyelidikan dan pembangunan (R&D) dan teknologi. Sokongan dari syarikat-syarikat multinasional (MNCs) melalui program vendor mereka juga telah dilipat gandakan untuk memberi peluang PKS menjalinkan perniagaan dalam rantaian nilai MNCs.

Pihak Kerajaan Negeri juga menggalakkan usahawan tempatan untuk memanfaatkan pelbagai jenis bantuan dan insentif yang disediakan oleh Kerajaan Pusat. Bantuan dan insentif yang disediakan terbahagi kepada dua kategori iaitu kategori "Bantuan Kewangan" dan kategori "Perkhidmatan Sokongan Perniagaan".  Tujuan bantuan ini disediakan adalah untuk membantu PKS  tempatan dari segi:-

(i) 
Peningkatan Kemahiran Sumber Manusia; 

(ii) 
Pembangunan Usahawan (Entrepreneur Development); 

(iii) 
Pemasaran dan Promosi (Marketing & Promotion); 

(iv)  
Pembangunan Produk & Pentauliahan Mutu (Product Development & Quality Accreditation); 

(v) 
Pembangunan Teknologi (Technology Development) dan 

(vi) 
Penyusunan Semula Pinjaman (Debt Restructuring) dan 

(vii) 
Pengetahuan dan Penjangkauan (Awareness & Outreach). Khidmat nasihat juga diberikan dari masa ke semasa untuk membantu PKS mengendalikan pengembangan perniagaan, penyusunan semula perniagaan, dan juga untuk menerokai perniagaan baru.

Bantuan Kewangan khusus untuk PKS merangkumi jenis-jenis berikut: 

•
Pinjaman di bawah Tabung-tabung Khas (Soft loans) 

•
Geran (Grants)

•
Pembiayaan Ekuiti (Equity Financing)

•
Modal Usaha Niaga (Venture Capital)

•
Skim Jaminan (Guarantee Scheme)

•
Insentif Cukai (Tax Incentives)

Pihak Kerajaan Negeri juga membantu dari segi urus tadbir tanah perindustrian serta premis  perniagaan dan kilang, serta kelulusan lesen perniagaan. Ini dilaksanakan melalui majlis tempatan (MPPP dan MPSP) serta agensi Perbadanan Pembangunan Pulau Pinang (PDC). PKS juga dapat mengambil peluang dari pelbagai program pembangunan usahawan dibawah PDC dan program promosi dan jangkauan pasaran (e.g. aktiviti pemadanan perniagaan, misi perniagaan, pameran perniagaan) melalui agensi investPenang. 

Perancangan jangka panjang, pendek dan hala tuju Kerajaan Negeri Pulau Pinang telah menggariskan tiga (3) halatuju utama dalam memajukan ekonomi Pulau Pinang iaitu menjadi lokasi pilihan kepada pelabur, destinasi pilihan kepada pelancong dan tempat tinggal pilihan untuk mereka yang inginkan ”sustainable living”. Hala tuju ini diperkukuhkan dengan 10 teras utama pembangunan iaitu pendidikan, warisan, perubatan, ibu pejabat serantau (regional HQs), industri, MICE (Meeting, Incentives, Conference and Exhibition), kesenian dan kebudayaan, makanan (culinary), sukan dan eko-pelancongan.

Berdasarkan teras-teras tersebut, pelbagai rancangan jangka panjang dan pendek telah dan akan diberi keutamaan dalam menjana pembangunan ekonomi bersepadu untuk Pulau Pinang. Di antara perancangan jangka panjang ekonomi Kerajaan Negeri adalah seperti berikut: 

(a)
Meningkatkan keyakinan pelabur melalui urus tadbir berpandukan prinsip CAT iaitu Cekap (Competency), Bertanggungjawab (Accountability) dan Telus (Transparency).  Ini dilakukan dengan menambah baik sistem penyampaian sektor awam iaitu mempermudah sistem, garis panduan dan prosedur, menyelaraskan agensi-agensi di peringkat Kerajaan Negeri dan mempertingkatkan tahap mesra pelanggan bagi membolehkan Pulau Pinang kekal menarik kepada bakal pelabur.

(b) 
Mempromosikan Pulau Pinang sebagai lokasi utama pilihan pelabur dengan membangunkan pelbagai  jenis kawasan perindustrian baru seperti “Penang Science Park” dan Kawasan Perindustrian di Batu Kawan. Kawasan-kawasan perindustrian ini dibangunkan untuk memenuhi permintaan pelabur dalam industri strategik.

(c) 
Menerokai pelaburan baru yang berpotensi dari negara-negara Timur Tengah, Asia Selatan dan Asia Timur. 

Perancangan jangka pendek pula adalah seperi berikut:  

(a) 
Menggiatkan usaha untuk menarik pelaburan di dalam sektor perkhidmatan (hartanah, hotel, pelancongan, pelancongan perubatan, sekolah antarabangsa dan sebagainya) dan pada masa yang sama terus aktif mempromosi Pulau Pinang sebagai lokasi pilihan pelabur dari pelbagai negara.

(b)   
Menubuhkan “Pasukan Petugas Khas” (Special Task Force) yang diketuai oleh YAB Ketua Menteri untuk memudah cara perniagaan bagi pelaburan strategik. Pasukan Petugas Khas berperanan membantu pelabur dengan cara mempermudah dan mempercepatkan semua proses berkaitan dengan kelulusan dan pelesenan. 

(c) 
Menyusun semula struktur organisasi investPenang untuk memberi fokus kepada sektor perkhidmatan dan sektor pembuatan. Ini untuk membolehkan investPenang bergerak dengan lebih efektif dan efisien untuk menarik pelaburan ke Pulau Pinang. 

(d)
Mengukuhkan “clusters” yang sedia ada iaitu Penang Automation Cluster (PAC), Penang RF Cluster (PRFC), Sofware Consortium of Penang (SCOPE) dan Techbiz (Bumiputera ICT Cluster). Kerajaan Negeri terus berusaha mengelompokkan (grouping) industri-industri yang berkaitan di dalam “clusters” untuk mewujudkan sinergi, sokongan usaha sama, perhubungan di antara “clusters” dan organisasi-organisasi industri lain, meningkatkan daya saing industri tempatan serta mempromosikan kepakaran dan kemampuan syarikat tempatan kepada syarikat multinasional.

e)
Meningkatkan jaringan teknologi tanpa wayar. Ini dapat dibuktikan dengan pengiktirafan Pulau Pinang sebagai negeri pertama yang menggunakan perkhidmatan internet jalur lebar tanpa wayar melalui Wi-Fi dengan pelancaran ”Wireless@PENANG”. Peringkat pertama projek adalah kemudahan teknologi Wi-Fi secara percuma di seluruh negeri, diikuti peringkat kedua iaitu perkhidmatan berbayar untuk capaian yang lebih laju di kawasan tertentu menggunakan teknologi WiMAX. Kemudahan Wi-Fi percuma disediakan di lokasi-lokasi terpilih dan akan diperluaskan secara berperingkat sehingga meliputi kira-kira 750 kawasan tumpuan dalam tempoh 15 bulan. 

f) 
Mengadakan perbincangan di antara industri dan akademia untuk meningkatkan serta menambah baik pembangunan dan latihan sumber manusia untuk tenaga kerja (talent pool) yang berkemahiran dan berpengetahuan tinggi (skilled and knowledge workers).

g) 
Meningkatkan infrastruktur untuk menyokong industri pembuatan contohnya pengangkutan awam seperti Rapid Penang menyediakan 33 laluan yang merangkumi 106 kawasan perumahan dan Zon Perindustrian di dalam pulau. 

h)
Mengadakan dialog dengan Syarikat Multinasional (MNC), Syarikat Besar Tempatan (LLC) dan juga Industri Kecil dan Sederhana (IKS) untuk memahami isu-isu semasa industri pembuatan.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

8.
Dengan wujudnya begitu banyak hypermarket di Negeri Pulau Pinang adalah dikhuatiri pendapatan pekedai-pekedai runcit dan peniaga kecil akan terus terjejas, maka apakah tindakan yang diambil oleh Kerajaan Negeri bagi meneruskan membantu golongan ini supaya mereka masih boleh teruskan perniagaan mereka dan dapat mempertingkatkan keuntungan yang diharapkan.

Y.A.B. Ketua Menteri

8.
Kerajaan Negeri melalui Pihak Berkuasa Tempatan telah mensyaratkan bahawa sebelum sesebuah hypermarket yang baru diberikan kelulusan untuk kebenaran merancang, pihak pemohon adalah dikehendaki mengemukakan laporan analisis yang turut mengambil kira impak ke atas peniaga-peniaga  kecil  di kawasan sekitarnya kepada Pihak Berkuasa Tempatan. Hasil daripada laporan tersebut akan dijadikan sebagai asas dalam mempertimbangkan permohonan tersebut termasuk membuat zoning kawasan dan pandangan daripada jabatan teknikal juga akan diambil kira. Ini adalah merupakan langkah yang diambil bagi mengelakkan berlaku sebarang ketidakadilan kepada para pekedai runcit dan peniaga kecil di sesebuah kawasan.  Selain itu, pihak PBT juga sedang meneliti semula dasar sedia ada terhadap penjaja dan peniaga kecil sebelum merangka Pelan Induk Penjaja di Bahagian Pulau dan Seberang Perai.  

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

9.
Apakah perancangan negeri bagi memastikan kontraktor Kelas F di Negeri Pulau Pinang memperoleh sekurang-kurangnya 5 atau 6 projek setahun bagi memastikan golongan usahawan ini tidak ‘gulung tikar’ dan berapakah anggaran projek sepanjang 5 tahun dari sekarang bagi maksud yang sama dan pecahan anggaran mengikut jabatan dan sumber lain.

Y.A.B. Ketua Menteri 

9.
Untuk makluman Ahli Yang Berhormat, sehingga 2 November 2008,  terdapat 1,396 kontraktor Kelas F yang berdaftar dengan Pusat Khidmat Kontraktor (PKK) di Pulau Pinang. Dalam usaha memastikan kontraktor kelas F mendapat agihan projek yang mencukupi, Kerajaan Negeri sentiasa mengambil pendekatan berikut :-

(i)
Memastikan proses penawaran kerja adalah berasaskan kepada dasar ”Cekap, Akauntabiliti dan Telus” (CAT) iaitu prinsip yang dipegang oleh Kerajaan Negeri dalam mengagihkan projek-projek kepada kontraktor Kelas F. Dasar tersebut mempraktikkan sistem undian secara terbuka bagi projek-projek infrastruktur yang bernilai kurang daripada RM20,000.00 dan projek-projek bekalan yang bernilai kurang daripada RM5,000.00. Dasar ini memberi peluang sama rata kepada kontraktor untuk menyertai undian tersebut.  Iklan untuk undian dipamerkan menerusi laman web Kerajaan Negeri Pulau Pinang dan Papan Kenyataan Pejabat Daerah.  

(ii)
Melaksanakan sepenuhnya arahan Jabatan Kewangan Negeri melalui Surat Pekeliling Kewangan Negeri Bil. 5 dan 8 Tahun 2008 mengenai amalan ketelusan sebagai satu daripada peraturan tambahan dalam memproses tender dan sebut harga bagi projek-projek yang dibiayai daripada sumber negeri. Di antara perkara-perkara yang digariskan dalam Surat Pekeliling tersebut termasuklah :-

(a)
Ketelusan dalam memproses tawaran di mana kaedah tawaran secara terbuka hendaklah diguna pakai dalam semua proses tawaran bernilai kurang daripada RM20,000.00 bagi perolehan kerja dan kurang daripada RM50,000.00 bagi perolehan bekalan dan perkhidmatan selain daripada kaedah sebut harga dan tender sedia ada;

(b)
Pelaksanaan  kaedah    undian   di kalangan kontraktor kelas F bagi tawaran kerja bernilai kurang daripada RM20,000.00; 

(c)
Publisiti yang meluas termasuk penggunaan portal Kerajaan Negeri dan laman web jabatan dalam mempamerkan tawaran sebut harga, tawaran tender dan keputusan pemilihan Jawatankuasa Sebut Harga serta keputusan Lembaga Tawaran; dan

(d)
Mempertimbangkan semula keputusan Jawatankuasa Sebut Harga Jabatan dan Lembaga Tawaran sekiranya terdapat bantahan atau aduan yang sahih kebenarannya.

(iii)
Melaksanakan sepenuhnya arahan Jabatan Kewangan Negeri melalui Surat Pekeliling Kewangan Negeri Bil. 15 Tahun 2008 berkaitan Pelaksanaan Sistem e-Perolehan di Negeri Pulau Pinang. Y.A.B. Ketua Menteri Pulau Pinang secara rasminya telah melancarkan Sistem e-Perolehan pada 17 Ogos 2008.  Berdasarkan Surat Pekeliling tersebut, kesemua agensi dan jabatan di bawah pentadbiran Negeri Pulau Pinang akan melaksanakan sistem perolehan secara terbuka selaras dengan prinsip ketelusan dan akauntabiliti yang dipegang oleh Kerajaan Negeri. Tawaran sebut harga, tawaran tender dan keputusan pemilihan Jawatankuasa Sebut Harga serta keputusan Lembaga Tawaran akan dipamerkan dalam laman web Kerajaan Negeri dan Jabatan. Hanya kontraktor yang berdaftar dengan sistem ini sahaja akan dipertimbangkan untuk tujuan pelawaan perolehan kerja di Negeri Pulau Pinang. 

Untuk makluman, anggaran pembangunan dibuat bagi tempoh setiap 5 tahun. Penyediaan bajet pembangunan secara terperinci dibuat secara tahunan melalui Sistem Pemantauan Projek Negeri (SPPN) dan dipantau oleh Unit Pembangunan. Pada tahun 2008 (sehingga September 2008), sebanyak 645 projek dengan nilai kos projek sebanyak RM162,527,330.00 telah diperuntukkan kepada Kontraktor Kelas F untuk dilaksanakan. Anggaran projek bagi tempoh 5 tahun (2006-2010) dan pecahan anggaran mengikut jabatan adalah seperti berikut:-
ANGGARAN PROJEK BAGI TEMPOH 5 TAHUN (2006-2010) DAN PECAHAN ANGGARAN MENGIKUT JABATAN

	BUTIRAN (PROJEK)
	TAJUK
	ANGGARAN KOS PROJEK TAHUN

2006-2010

(RM)
	ANGGARAN KOS PROJEK  DISEMAK TAHUN

2006-2010

(RM)

	P01
	Pejabat Ketua Menteri dan Pejabat Setiausaha Kerajaan
	550,299,990
	431,620,020

	P08
	Jabatan Pengairan dan Saliran
	80,000,000
	56,264,000

	P09
	Jabatan Perhutanan
	25,000,000
	17,582,500

	P10
	Jabatan Taman Botani
	8,600,000
	6,048,380

	P12
	Jabatan Kerja Raya
	216,954,340
	152,583,990

	P13
	Jabatan Hal Ehwal Agama
	50,000,000
	335,165,000

	P16
	Jabatan Kewangan Negeri
	56,150,000
	39,490,300

	P17
	Jabatan Perkhidmatan Veterinar
	16,284,990
	11,453,230

	P18
	Jabatan Pertanian
	34,740,000
	24,432,640

	
	JUMLAH
	1,038,029,320
	774,640,060


Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

10.
Di dalam mesyuarat dewan yang lalu telah dipohon sebidang tanah berdekatan Safira Club di tepi sungai berhadapan Jalan Todak untuk dijadikan tapak bagi ‘Funeral Palour’ untuk kaum bukan Melayu di Seberang Jaya dan kawasan berdekatan dengannya.  Setakat manakah inisiatif dan kelulusan mengenai permohonan ini dibuat oleh Kerajaan Negeri.

Y.A.B. Ketua Menteri

10.
Kerajaan Negeri telah menerima permohonan daripada Pertubuhan Perayaan Yee Lan,  Seberang Jaya untuk tujuan membina Funeral Palour di sebelah Plot 11,  Mukim 1 Seberang Perai Tengah pada 5 September 2008.  Walau bagaimanapun,  permohonan tersebut didapati tidak lengkap disebabkan tidak disertakan pelan lokasi yang lengkap.  Pada 9 September 2008,   Pejabat Tanah Seberang Perai Tengah telah memaklumkan kepada pemohon supaya mengemukakan pelan tapak dan lokasi yang lengkap.  Justeru itu,  pada 16 September 2008 pemohon telah mengemukakan pelan lokasi tersebut namun, masih juga tidak lengkap untuk di proses kerana tiada butiran lengkap mengenai tapak yang dipohon.  Pada 26 September 2008,  Pejabat Tanah Seberang Perai Tengah sekali lagi meminta pemohon mengemukakan pelan terperinci tapak tersebut.  Sehingga kini Pejabat Tanah Seberang Perai Tengah masih belum menerima apa-apa maklum balas daripada pemohon.

Ahli Kawasan Seberang Jaya (Y.B. Datuk Arif Shah Bin Haji Omar Shah) bertanya kepada Y.A.B. Ketua Menteri: 

11.
Berapakah anggaran bajet untuk penyelenggaraan jalan-jalan negeri bagi 5 
tahun ke hadapan dan tolong senaraikan jalan-jalan baru yang dirancang dan yang telah diluluskan bagi perlaksanaannya dalam tempoh tersebut.

Y.A.B. Ketua Menteri

11.
Penyenggaraan jalan negeri menggunakan peruntukan Wang Amanah sumbangan Kerajaan Persekutuan. Berdasarkan perkiraan tahun-tahun sebelum ini jumlah peruntukan adalah RM44 Juta.  Rancangan Negeri Pulau Pinang kE 2(RNPP2) yang bermula pada tahun 2006 sehingga tahun 2010 telah meluluskan 20 projek pembinaan jalan baru.  Walau bagaimanapun pembinaan projek tersebut adalah bergantung kepada kemampuan kewangan Kerajaan Negeri.  Senarai jalan-jalan baru yang dirancang untuk dilaksanakan dalam tempoh 5 tahun akan datang seperti di lampiran. 

